
 Achirnja Sultan Abdoel Hamid kasi poetoesan
aken ambil atoeran kras, soepaja orang Albanie
bisa djadi taloek. Maski soeda kala prang pada
Rusland dan tiada dapet bantoean dari Engeland,
sedeng kas negri telah kosong dan angkatan prang
Toerki djadi lema, lagipoen di Stamboel pendoedoek negri banjak jang maoe berbanta. pada
pamerenta dan banjak pembesar jang tiada setia
hendak bikin soesa pada pamerenta, toch Baginda
Abdoel Hamid tiada ilang kebraniannja aken djaga
lebi djaoe ia poenja namà, soepaja tiada djadi
djato sama sekali. Menoeroet titanja Sultan, soeda
dikoempoel bebrapa barisan balatentara, ditamba
dengen laskar prang dari Asia Ketjil dan saboleboleh ditjari oewang boeat onkost siapken ini
balatentara.

 Mohamed Ali pacha jang, sasoedanja Soleiman
pacha kala prang pada orang Rus, telah dapet
nama baek kombali di Konstantinopel, sekarang
diangkat mendjadi gouverneur dari Arnautlik,
dengen diprenta aken ambil atoeran kras maski
moesti goenaken sendjata, djika rahajat Albanie
tiada maoe menaloek dengen djalan baek. Ini
gouverneur bersama ampatblas bataljon soldadoee telah kaloear dari kota Skutari dan djalan
menoedjoe ka Djakowa, di mana ada berkoempoel
bebrapa kapala dari orang-orang Skipi.

 Rahajat Albanie soeda djadi sanget mara, setelah
dapet kabar itoe barisan Toerki soeda brangkat
aken labrak pada iaorang. Di koeliling tempat

